
Eed'arwa ifadag

%' Malya Yasuu'a been umhiinii giigiyayt
Urduni bhari bitkay Yahuudiyaay whaash
hadiit idif. Shaawti gwida dehay bariiyooh
dehaay eeyaan. Yasuu'a suureetooh oodehay
t'a han allami.

%2 Fariisi Yasuu'ii dehaay eeyaan, jarrabiyaan
«Tak tutakattooh fandiigeet tuuna halaalu?»
idiin.

% Yasuu'a «Muusa naanaatii
waseeyayookna?» idi.

% Baraah «Muusa <Tak tutakattooh iifdig
indiyeek, fadageet waraga kantiib, malya
tutakat titfadiig.» idi.» idiin.

% yasuu'a «Igin‘iyeeyookna m'akririi sabbii
Muusa toon toona dehookna iktib.

% Ukwaasana tuduniya badooyaneekka,
oodehay kwaabwa rabaabwa kwaasaabu.

% Toon toonaati sabbi, uutak toondeewwa
umbaabaawwa ishtiit takat ind'iir.

%8 Uutakwa tutakatwa gaal gari ikatiin.
Maloob kiikeen, gaal garu ikatiin nuun.

% Ukwaasana ismarriyeeb ikatiyeet uudehay
kiimshammaadhna!» idi.

1 Oogawiib shuumiyaanhoob, ikwiriyaatay
Yasuu'a tuun tuuna naa natu raatiyaan.

1 Baruuh «Tak tutakattooh ifdigtiit, weet
ind'iir shingiraana daayiini.

12 Takat utakooh tifdigiit, weer tind'irt han
shingiraana daatni.» idi. Yasuu'a y'ar
idabalooya barakiya

'3 Dehay gali Yasuu'ii dehaay y'areeh
idibilooya sidehara iidnayt haay eeyaan.
Laakiin ikwiriyaatay een rhiinhoob, yhabiin.
" Yasuu'a een rhiyanhoob, yhasay. «Y'ar
aneeb beeti hassaana, bahabiina! Uudehay
een y'ar t'iiteeb Ukwaasanaayt had'aayeeti
kinaaya.

1> Oosdik andi hookna, een y'ar t'iiteeb akaay
shuumi biddiineek, Ukwaasanaayt had'aayi
tookna imaar kiddiina.» idi.

'8 yasuu'a y'ar y'arooreeyoos daasiyayt,
y'ayees kehii daasiyayt idehar.

Ootak ugabaanaay mitaal

7 Yasuu'a usikka abkee, tak dehaay
dhaabiya. Suuri ignafiit «Seedna whayyiis!
Naan sakaniyeek umidhhan udaayim
amarri?» idi.

'8 Laakiin Yasuu'a, «Naanhooy «Whayyiis»
tindiyaheeb? Whayyiis Ukwaasana
oongaalu.» idi.

19 «Baruuk tiwasi tikteena. Baadiira, haraam
baasakaa, baagwhiira, haraab bahadiidaa,
baataliisa, baabookwa deetookwa
haamooysaa!» Yasuu'a idi.

20 Uutak «Teet tiwasi kasteeh ani dibilu oor
iiktiyi door haay shagaami.» idi.

21 yasuu'a idwil ootak ishbib, aree areeya
«Gaana masi hook nakwistu, kassooh
oomraay utibariyeeb daalbaat, malyaab
imhallaga oodehay whargwaab hiya! Baruuk
tibreeteeb miraay imaar tindiya. Beenaay
har'ii aneeb ramaheeb!» idi.

22 Uutak een ibhali imaasiwhoob, winneet
gaba takuuyt, akraab gadaba giigiya.

% Yasuu'a nakamiyaayt ikwiriyaatayi dehaay
«Oodehay igabaab Ukwaasanaayt had'aayeeti
shuumti akraatu.» idi.

** Ikwiriyaatay een ibhali winneet isgaribna.
Yasuu'a malya «Y'araanay! Ukwaasanaayt
had'aayeeti shuumti akraabu.

%> Uudehay igaba Ukwaasanaayt had'aayeeti
shuumtiika, kaam miilaltiit til'iitii whassiti
laamakaabu.» idi Yasuu'a.

?® Baraah masi ajjabamiyaan «Aflaay, kak
adgirni niyad?» idiin.

2T Yasuu'a masi bareeh ishbibt «Naat gat
Ukwaasana baakaay uudehay ka'adgiryaaneet
eefeen, laakiin Ukwaasanaay dehaay
laamaata.» idi.

%8 Bitrus yakiyaayt, «Hinin kastooh tuduniya
n'isht, barook aram nikatiyeet toonatu.» idi.

» Yasuu'a, «Oosdik andihookna, tak gawoos,
tari isanaayees, tari tikwaatees, tari ibaabees,
tari y'arees, tari whaashoos Ukwaasanaayi
sakana jillaaywa ani jillaaywa in'iish,

%0 gwidaana rayiima indi. Beentooy sheeb
haddi gawaabwa, sanaabwa, kwatwa, arwa
deetwa, daawri haashwa imaar indi. Door han
amaag itweeri. T'aakharaatiib laakiin
umidhhan udaayim imaar indi.

%! Gwida dehay oont'a suurii eefeen har'ii
daayi iyadna, uudehay oont'a har'ii eefeen
suurii daayi iyadna.» idi.

Yasuu'a mhayaat darbaat tuyatooh
sooyiini

%2 Baraah Oorshaliim Algudis iibiin, Yasuu'a
dabaay iifi. Winneet isgaribna, imoormiya
han iraakwiin. Malya Yasuu'a
ikwiriyaatayeeh itamna malu eebhat iiyhaayt,
tudehaay iikta tindiyeeb sooyiini.

%3 «Oont'a Oorshaliim Algudis nibaay neefi.
W'aadami oor whaggi kanaaniigaawwa
yhad'aawwa daayi indi. Oodehay ugirba
nuunamiit ituudaar indi.

% Haay kashiin iyadna, maag waraayiit, kehii
tifiin iyadna. Malya barooh iithb'a iyadna,
har'ii iidaar iyadna, malya mhay b'eeyi har'ii
baruuh tooyatii yaki indi.» idi.

Yaaguubwa Yuuhannaabwa Yasuu'iib
naat yhariwna

% Yaaguubwa Yuuhannaabwa Sabdi y'ar
Yasuu'a dehaay eeyaan, «Seednaay! Naat
hook nhariw dehoon faaysa.» idiin.

% Yasuu'a «Naan dehookna faaysani, naan
tehariwna?» idi.

%" Baraah «Umatuuniyook, hinin oongaaloon
umaygwadiyook, ooraawoon
utarhagwadiyook soos'a hoon!» idiin.

% Yasuu'a bareeyooh dehaay «Baraakna
tiraattaaneet kitkanna. Ani gw'aniyeeb ookaas
gw'i adgirteena Tari ani ammadamaab
(atoomsaab) akatiyeenaayt ammadami
adgirteena (atoomsaabaana)?» idi.

%% Baraah «Awooh adgirnay!» idiin. Yasuu'a
masi «Baraakna ani gw'aniyeeb ookaas
gw'iteena, ani ammadamaab (atoomsaab)
akatiyeenaayt ammadamabaana
(atoomsaabaana).

*'|aakiin oodar umaykwaay tari oodar
utalhaay dehaay isoos'i aneeb kaaki,
Ukwaasanaayi nuun.» idi.

1 |kwiriyaatay itamin aaraw een ibhali
imaasiwnhoob, Yuuhannaabwa Yaaguubii
dehaaywa winneet yhaseen.

*2 Yasuu'a bareeh waliikiyaayt «Baliin
uudehay ugirba yhad'a itoosiim oodehayi
kehii yhad'aneet areeyeen. Isuurkinaayaasna
aree winneet akrir oodehayi kehii rhiseen.

*3 Laakiin baraakna bareeh t'iiteeb kitteena.
Bareekna uuwinka hookna indiis,

* whad'a hookna eerawi dehay shagaamiini.
> \W'aadami Oor uudehay barooh shagaami
miyaadiib y'aab kiiki. Laakiin baruuh
oodehay shagaamiiniyee dehaaywa
bareeyooh jillaay ishuukeeh nuuniiniyee
dehaaywa y'aabu.» idi.

Yasuu'a Baartiimyoos whamashaay
mheeliya

“® Yasuu'a wa ikwiriyaataywa Ariihaay ibeen.
Baraah giigaa iidna door, gwida dehay har'ii
yakiya. Tak hamashay Baartiimyoos iidni
udehayii dehaay usalaliib y'ayi iibrir iifi.
Baruuh Tiimaawoosi oori.

" «Yasuu'a Naasiraay y'aabu» diyee
imaasiwhoob, tageega hisii waliikiya,
«Yasuu'a, whad'a Daawidi w'ooray,
arhamaaheeb!» idi.

8 Uudehay Yasuu'i suurii sakiin, «Hiss aka!»
idiineetka idninna. Laakiin baruuh winneetka
waliikiya, «Whad'a Daawidi w'ooray,
arhamaaheeb!» idi.

* Yasuu'a ingadiit <Ootak whamashaay haay
m'aana!» idi. Baraah waliikiyaan «Abshir!
M'aa, baruuh waliikiyahook.» idiin.

>0 Yutak whalaakoos igidt, fafaree Yasuu'ii
dehaay eeya.

*L Yasuu'a «Naan harriiwa? Naan dehook
adan'i?» idi. Uutak whamashaay

«W'ankwanaayu! Ani rhaniyeet areeyani.»
idi.

>2 Yasuu'a utakii dehaay «Aflaay giigaa!
Igw'adaak w'iimaaniyook sabbii in‘irna.» idi.
Uutak aagw'ad willa rhiyaan, malya Yasuu'a
iram.



